
Uunga siunnersuut: Kalaallit Nunaata Inuit Pisinnaatitaaffii pillugit 

Siunnersuisoqatigiit pillugit Inatsisartut inatsisaat nr. xx, xx. xxx 2018-imeersoq. 

Peqqissutsimut Ilisimatusarnermullu Naalakkersuisoq 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

Ataatsimiititaliap suliarinninnermini ilaasortarai 

 

Inatsisartunut ilaasortaq Anders Olsen, Siumut, Siulittaasoq 

Inatsisartunut ilaasortaq Sofia Geisler, Inuit Ataqatigiit, Siulittaasup tullia 

Inatsisartunut ilaasortaq Aleqa Hammond, Nunatta Qitornai 

Inatsisartunut ilaasortaq Justus Hansen, Demokraatit 

Inatsisartunut ilaasortaq Stine Egede, Inuit Ataqatigiit 

 

 

Ulloq 9. oktober 2018-imi siullermeerinninnerup kingorna ataatsimiititaliap siunnersuut 

misissorpaa. 

 

 

1. Siunnersuutip imarisai tunuliaqutaalu 

Inuit Pisinnaatitaaffiinut Kalaallit Nunaata Siunnersuisoqatigiivi pillugit Inatsisartut 

inatsisaatigut nr.    23,    3.    december    2012– imeersukkut Inuit Pisinnaatitaaffii pillugit 

Siunnersuisoqatigiit pilersinneqarput. Kalaallit Nunaanni inuit pisinnaatitaaffiinik 

pitsanngorsaanissaq illersuinissarlu siunertaapput. Siunnersuisoqatigiit ilutigitillugu Kalaallit 

Nunaanni inuit pisinnaatitaaffii pillugit ilisimasanik piginnaasanillu nalinginnaasumik 

piorsaanermut peqataasussatut arlaannulluunniit pituttorsimanngitsumik 

siunnersuisoqatigiittut pilersinneqarput. Inatsisip siunertaa naapertorlugu Siunnersuisoqatigiit 

Naalagaaffiit Peqatigiit Parisimi tunngavissiissutaat 20. december 1993 - imeersut 

naapertorlugit sulissapput, taakku ilaatigut naalagaaffiit inuit pisinnaatitaaffiinut 

suliffeqarfiisa pisinnaatitaanerannut akisussaassuseqarnerannullu, katitigaanerannut aamma 

kiffaanngissuseqarnermut pissaanerullu assigiinngitsunut agguaanneqarsimanissaanut, 

suleriaatsinut il.il. tunngassuteqarput.   

 

2016-imi siunnersuisoqatigiit pillugit avataaniit nalilersuinermik misissuisarfik Als Research 

suliaqarpoq. Siunnersuisoqatigiit 2017-imi nalunaarusiamik saqqummiussipput, tassani qanoq 

inatsisip 2012-imeersup siunertamut naapertuutsiginera nalilerniarlugu siunnersuisoqatigiit 

ingerlanneqarnerat siunertaallu nalilersorneqarluni. Nalilersuinerit taakku tamarmik 

takutippaat siunnersuisoqatigiinnut ilaasortat taarsikulanerisigut, siunnersuisoqatigiit 

katitigaaneranni, siunnersuisoqatigiit ataatsimiinneranni peqataatitsiniarnikkut kiisalu 

allatseqarnikkut sullinneqarnermi ingerlalluanngitsoqartoq. Nalilersuinerit taakku 

tunngavigalugit siunnersuut manna saqqummiunneqarpoq. Piginnaatitaaffinnut atuuttunut 

naleqqiullugu annertuunik allannguisoqarmat siunnersuut pingaarnertut inatsisitut nutaatut 

saqqummiunneqarpoq.  

 

Piginnaatitaaffinnut atuuttunut naleqqiullugu allannguutit pingaarnertut ukuninnga 

immikkoortoqarput:  

 

1. Namminerisamik allatseqarfimmik pilersitsineq missingersuutillu pillugit nammineq 

piginnaatitaaneq. Tamanna siunnersuisoqatigiinni sulinerup ingerlaavarnerulerneranik 

qulakkeerisussatut, suliassiissutit ersarinnerulernerannut isumannaareqataasussatut 

kiisalu siunnersuisoqatigiit arlaannulluunniit pituttugaannginnerulernerannik 

qulakkeerisussatut nalilerneqarpoq. Siunnersuut tamatuminnga tapiliullugu 

siunnersuisoqatigiit sulinerisa aningaasaliissutillu sumut atorneqartarnerisa 

paasiuminarnerulernissaat takussaanerulernissaallu siunertaralugit naatsorsuutinik 

ukiumullu nalunaarusiamik suliaqartarnissamik pisussaaffiliivoq. 

 

2. Siunnersuisoqatigiinnut ilaasortat amerlassusiannik katitigaanerannillu allannguineq 

ilaasortanillu toqqaanermi periuseq atorneqartartoq. Siunnersuisoqatigiinnut ilaasortat 

15-iniit 13-inut ikilisinneqarput. Ataatsimiikulaarnerusarnissap qulakkeerneqarnissaa 

siunnersuisoqatigiillu atuulluarnerulersinnaanissaat ikilisitsinermik siunertaavoq. 

Siunnersuisoqatigiit katitigaanerat allanngortinneqarpoq taamaalilluni toqqaasarnermi 

suleriaaseqarneq eqaannerulersinneqarluni ingerlaavarnerulersinneqarlunilu inuillu 

pisinnaatitaaffiinut tunngassutilinnik suliaqarnermi maannakkut peqataasut 

attuumassuteqartullu peqataatinneqarnissaat qulakkeerneqarluni.  

 

3. Siunnersuisoqatigiinni siulittaasup aningaasarsiaqartinneqarnerata 

allanngortinneqarnera. Siunnersuisoqatigiinni siulittaasuuneq annikinngitsunik 

suliassaqarfiusoq naatsorsuutigisariaqarmat siulittaasoq siumut isigisumik 

aningaasarsiaqartinneqassaaq. Siunnersuisoqatigiit ilaasortat sinnerinut 

aningaasarsiaqaataanngitsumik namminerlu piumassuseq tunngavigalugu 

peqataanissaq attatiinnarneqassaaq.   

 

4. Ukiumoortumik soqutiginnitsinik ataatsimeeqateqartussaaneq. Peqataasut arlallit 

siunnersuisoqatigiit sulinerannut ilanngussaqarsinnaanerisa qulakkeerneqarnissaanik 



 

22.10.18 UKA2018/218 

 

3 

____________ 

UKA2018/218 

J.nr.: 01.33.09-00003 

J.nr.: 01.25.01/18EM-LABU-00218 

 

taamak piumasaqaateqarneq tunngaveqarpoq, taamaalillunilu siunnersuisoqatigiit 

akuersaarneqarnerulernissaat sulinerisalu eqiingaffigineqarnerulernissaa 

naatsorsuutigineqarluni.  

 

5. Siunnersuisoqatigiit suliassaannik inatsisitigut aalajangersarneqartunik 

erseqqissaateqarneq. Inuiaqatigiinni kalaallini inuit pisinnaatitaaffii eqqarsaatigalugit 

suliassaqqissut oqallisiginissaat aamma Inuit pisinnaatitaaffiinut Ilisimatusarfimmut 

ingerlassassanik siunnersuuteqartarnissaq siunnersuisoqatigiit suliassarigaat 

erseqqissarneqarpoq. Siunnersuisoqatigiit suliassaattut inatsisitigut 

aalajangersarneqartut naapertorlugit namminneerlutik namminnerlu 

suliniuteqarnermikkut ingerlatassanik ingerlatsisarnissaq siunnersuisoqatigiit suli 

pisussaaffiginagu pisinnaatitaaffigissavaat. Tamatuma nunami inuit pisinnaatitaaffiinut 

suliffeqarfittut Kalaallit Nunaanni pissutsinik ilisimasaqarnertik tunngavigalugu 

annertunerusumik Inuit pisinnaatitaaffiinut Ilisimatusarfimmut tapertaasutut 

Siunnersuisoqatigiit inissisimanerat erseqqissaatigissavaa, taannaammammi 

suliffeqarfittut periaatitigullu inuit pisinnaatitaaffiinik suliaqarnermik ilisimasaqartoq.   

 

2. Inatsisinut Ataatsimiititaliap inassuteqaataa. 

Ataatsimiititaliap isumaqatigiittup siunnersuutip akuersissutigineqarnissaa inassutigaa.  

 

Ataatsimiititaliap tassunga atatillugu Inatsisartunut kaammattuutigaa, siunnersuisoqatigiinnut 

ilaasortassanik toqqaanermi utoqqaat, inuiaqatigiit akornanni qajannarnerusutut inissisimasut 

aamma siunnersuisoqatigiinni aallartitaqarnissaassa qulakkeerneqarnissaa 

eqqumaffigeqqullugu. 

Inatsisinut Ataatsimiititaliap taamatut oqaaseqaateqarluni siunnersuut 

aappassaaniigassanngortippaa. 

 

 

 

 

 

 

 

 

 

 

 

Anders Olsen 

Siulittaasoq,  

Siumut 

 

 

 

 

  

 

Sofia Geisler 

Siulittaasup tullia,  

Inuit Ataqatigiit 

 

 

Aleqa Hammond,  

Nunatta Qitornai 

   

 

 

 

 

 

Justus Hansen,  

Demokraatit 

 

 

 

Stine Egede, Inuit 

Ataqatigiit 

 

 

 

 

 

 

 

 

 

 

 

 

 

   

 
 
 
 
 
 
 
 
 
 
 
 


